
"REALPOLITIK" ETA. . . 

G O R O T Z A 
Azkeneko banakoan ikusi duda-

nez, Z. ARGIAk ez du enbajado-
rerik Pekinen. Banekien, noski, eta 
ene irakurleek ere bai: bazekiten. 
Baina baldin inork zalantzarik ba-
zuen, oraintxe ahituko zaizkio, nik 
uste, azkeneko duda aztarnak. Ezen, 
nola liteke bestela, jaunak, Dalai 
Lama usteiaren fotorik gaur argi-
taratzeko ausardia gaitza ¡zatea? 
[Urriaren 21eko banakoan, 555 zb., 
Iraolaren «Euskal Erlijioa» artiku-
luan). 

Orain déla ia 15urtez geroztik bizi 
da Dalai-Lama Dharmsâla-n, Mao,-
-ren armadetatik ihesi iritsia. Tan-
tren Budismoaren Aita Saindua de
na, Lhasa hiri sakratu harrigarri-
aren buruzagi osoa, Indiaren Ipa-
rraldean bizi da geroztik, Himala-
yako tontorrak urrunean ageri zaiz-
kiola. 

Bere inguruan, bera bezala 1959-
ko udaberri hits hartan presaka eta 
muturka itzuriak, beste 60.000 tí-
betar. munduak zeharo ahantzirik. 
Zer ote da bada gaurko mundu na-
hasian 60.000 desherrituren zorigai-
tza? Nork pentsatu ote du sobera 
palestinarrez azken egunoíako kin-
kaldian? 

Eta Dalai Lamak Europan zehar 
inguru bat egitea erabaki du. Va-
ticanotik hasita (IX-30), Austria, Di-
namarka, Mendebal-Alemania, Eire, 
Nederlanda, Noruega, Suezia, Hel-
vetia eta Bretainia Nagusia kurri-
tuko ditu sei astetan; eta artikulu 
hau agertu orduko, Kaxemira ondo-
ko bere bizileku baketsura itzulia 
date. 

Nazioarteko «Realpolitik» deritzan 
gorotz-meta hori zer den behin eta 
betirako ulertzeko, nekez asma zi-
tekeen bidaia egokiagorik eta argi-
tzaileagorik. Italiako gobernuak 
markatu die bidea lotsatienei. Zer-
gatik ez duen Dalai-Lama errezebi-
tu nahi izan galdetu dutenei hauxe 
erantzun die hitzez hitz: «Pekinen 
Enbajadak presentatu, are gutxíago 
gomendatu, ez digun txinatar bat 
delako». 

Frantziak, era berean, nahíz Da-
lai-Lamak bere bidaia «pribatua- de-
la esan, eta «Mendebalde eta Ekal-
deko filosofiei buruzko elkarrizketa 
lortzekotan- baizik ez datorrela, 
Mao-tarrei enbarazorik egin nahi 
ezean, arbuiatu egin du ikustame-
na; eta kitto. 

Maorekin irekitako bakealdiari 
eutsi beharrez, erabaki berbera 
hartu du Nixonek. 

Jokabide antzekotan barrena abia-
tu da India bera; eta Tibetar des-
herrituek, horretaz jabeturik, samin-
ki idatzi zioten ¡az Indira Gandhi-
-ri: «nous insistons le plus sérieu-
sement auprés du gouvernement 
indien, pour que la question du 
Tibet ne soit pas sacrifiée sur 
l'autel d'une possible detente sino-
-indienne»... Gizajook! Ezen Indiak 
zergatik isilik egon ugari baitu: 
Nagatarrak eta Mizotarrak Ekaldean, 
esate baterako, Kaxemiratarrak Ipa-
rraldean, eta tnditar maozaleak be
rak. Mehatxu bikainak hauek Mao-
ren eskuetan. Eta hortik hitzik ga-
beko itun isila: «Nik ez diat Tibet 
aipatuko; baina hik heuk Nagata
rrak eta Kaxemiratarrak jabalduko 
dituk». Bapo! 

Mao aratz, garden, garbi eta anti-
-rebisionista saindua ez galerazte-
ko, beraz, Dalai-Lama eta tibetarrak 
oro .. utikan! 

Nor harri liteke horietaz, ordea, 
burubidea balu? Zer ikusi genuen 
Bangladesh-en arazoan? Pakistanen 
laguntasunari atxikitzekotan, Peki-
nek, Bangladesh-eko maozaleak be
rak zafratuz, lslamabad-en inperia-
lismoa defenditu zuela. Marxismo-
-leninismoaren izenean, jakina. 

Eta Tibeten zanpaketa aurrera 
doa. Inperialismorik klasikoenaren 
arabera jokatuz, bi partetan zatitu 
du Tibeta Mao-Tse-Tungek. Ekalde-
koa [1.275.000 lagun) «txinatar pro-
bintzia» egin du; eta Mendebalde-
koa (2.800.000 lagun) «eskualde au
tónomo». «Divide ut vincas» zioten 
erromatarrek orain dela bi mila ur
te. 

Bi erdiotan, jakina, Tibeten kon-
dairari Txinarena nagusitu zaio; es-
kolako hizkuntza bakartzat, txinera 
sartu da, tibetera baztertuz; ber-
tako agintari ustel eskuindarren or-
dez, txinatar marxista-leninísta ar-
gituak ekarri dira. Eta lur garaitan 
dagoen 3.800.000 kilometro koadro-
tako erresuma gaitz hura, horrela, 
txinatartuz doa azkar, eta Txinako 
parte bihurtuz. 

Nori izan dakioke axola gaur, 
ordea, 1959an gertatu zen okupa- I 
zio hura? Nor gogoratzen da la-
maista haietaz, budista ikasle edo 
jarraitzaile batzuk izan ezik? Beha-
rrik sartu ziren maozaleak! 

Mao 700 miloiren izenean min
tzo da; Dalai-Lama, berriz, 4 mi
loiren izenean. Hortaz, nori mene-
gingo diote gobernu gorriek, go-
bernu txuriek eta gobernu urdinek? 
«Realpolitik» deritzan horrek zer 
agintzen duen asmatzea ez da zai-
la: bost axola zuzentasuna, indar-
tsuenari amen. 

Nor harrituko da, hortaz, berriz 
galdetzen dut? Maoren jokoa na-
barmena izan baita behin eta berriz 
aspaldisko honetan. Bangladeshen 
kontra, esan dugunez, Pakistán es-
kuindarra txalotu ondoren, gero 
New Yorken, Madrilen eta Atena-
sen izendatu ditu bere ordezkari 
ofizialak. Marxismo - leninismoaren 
izenean, noski. 

Eta sineskaitzagorik ere ikusi du
gu aste hauetan. Zeren-eta Chou-
-En-Laik Pompidouren aurrean hau 
esan ondoren: «Allenderen xede 
prestuak betirako itsatsirik geldi-
tuko dira gizonen bihotzetan»; Urri
aren 10ean, ia-ia biharamonean be-
raz, gaueko hamarretan, Uribe txi-
letarra aurrerakoan Santiagoko go-
bernuaren enbajadoretzat hartuko 
ez zuela adierazi baitzion. Ez hori 
bakarrik: Pinochet-ek Marx-en eta 
Mao-ren liburuak piloka Txileko en-
parantzetan erre arazten zituen me-
mentoan, Allenderen ohoretan Pe
kinen Maoren gobernuak Urriaren 
11rako prestatua zuen festa... de
bekatu egin zuen! Eta Uribe sozia-
lista «sozialismo zientzikor»aren 
izenean, kalean gelditu zen, ñora 
jo ez zekiela, eta deusik konpre-
nitzen ez zuela. Ezen Moskuk eta 
gainerako «rebisionista» ustelek, 
denok batera, harreman diplomatí-
koak hautsi baitituzte Pinochet-
-ekin. 

Zer pentsatuko dugu, hortaz, gu
re politikabidea eta gure lagunak 
zein ote diren argitzekotan, bizpa-
hiru liburu sakratutako pasarte go-
rri-gorri batzuk etengabe irakurtzen 
dizkigutenez? 

